
Formula Student Vitoriaren eserleku bakarreko ibilgailu elektriko berria Silverstonen eta Montmelón lehiatuko da uda honetan

• Taldea Arabako campuseko 40 unibertsitariok osatzen dute, eta goi mailako teknologiako ibilgailu honen plangintza, diseinu eta fabrikazio faseez arduratu dira    

Vitoria-Gasteiz, 2023ko uztailak 6.- Formula Student Vitoriak (FSV), UPV/EHUko Arabako campuseko 40 unibertsitate-ikaslek osatutako lehiaketa-taldeak, prest du bere eserleku bakarreko ibilgailu elektriko berria uda honetan lehiatzeko. Bere estreinaldia Silverstoneko zirkuituan izango da uztailaren 19an eta ondoren Formula Student motorsport formatuko nazioarteko beste proba batzuetan hartuko du parte, hala nola Castelo Blanco (Portugal) eta Montmeló (Bartzelona). 

Proiektua gaur goizean aurkeztu dute lan hori babestu duten erakundeetako ordezkariek: Maider Etxebarria, Vitoria-Gasteizko alkatea; Saray Zárate, Ekonomiaren Garapen eta Berrikuntzako foru diputatua; Jon Urresti, Vital Fundazioetako presidentea; Manoli Igartua, EHUko Arabako campuseko errektoreordea; eta Jorge Pastor eta Héctor Lizar, Formula Student Vitoriako team-leaderrak. Ekimenak Eusko Jaurlaritzaren babesa ere badu. 

Bizkor EV02 izeneko eserleku bakarreko ibilgailu berri hau 2021ean aurkeztutako FSVren hasierako kontzeptuaren bilakaera da. Ibilgailu berriak karbono-zuntzez egindako txasisa du, material konposatuak erabiliz multzoa arintzeko, trakziorako motor elektrikoak lau gurpiletan, eta beste garapen handi batzuk, hala nola kit aerodinamiko osoa eta eboluzionatua.

2022an jokatutako proba estatikoetan, taldea 5. postuan iritsi zen Silverstoneko ibilbide ikonikoan, ‘Design' proban 2. postua lortuta, urte gehiagoko esperientzia duten taldeen aurrean. Probako epaimahaia marka handietako teknikariek eta 1 Formulako taldeetako kideek osatzen dute, “eta feedback handia eman zuten, eta miretsita geratu ziren gure ibilgailu elektriko kontzeptuarekin”, ekimenaren sustatzaileek ziurtatu dutenez.

Aurten, sarrera-proba gogorrak gainditu ondoren, hiru lehiaketatan onartu dute ibilgailua: Ingalaterrako Silverstoneko zirkuituan (FS ImechE UK), uztailaren 13tik 23ra; Castelo Brancoko proba berritzailean (Formula Student Portugal), uztailaren 31tik abuztuaren 6ra; eta Circuit de Catalunya Montmelóko proba klasikoan (Formula Student Spain), abuztuaren 6tik 12ra.

Formula Student Vitoria goi teknologiako eserleku bakarreko ibilgailuaren plangintza, diseinu eta fabrikazio faseak uztartzen dituen proiektua da. Ikasleek modu autonomoan eta autodidaktikoan egiten dute, tokiko industriako eragileekin lankidetza estuan, ikaskuntza oso praktikoa lortzeko eta etorkizunean ingeniaritzaren hainbat arlotan aplikatuko diren berrikuntzak garatu ahal izateko.

